
Türkiyə

Gözəllik müsabiqəsinin qalibi
Türkiyənin Antalya 

şəhərində keçirilən və 
20-dən çox iştirakçının 
qatıldığı “Best Child-
ren of Eurasia 2021” 
gözəllik və istedad 
müsabiqəsinin qalibi 
məlum olub. Avrasiya-
nın ən gözəl qızı adı 
uğrunda mübarizədə 
doqquz yaşlı rusiyalı 
Evanjelina Melnikova birinci yeri tutub. Bu, Evanjelinanın 
ilk qələbəsi deyil. O, 2020-ci ildə “Little Miss World Russia” 
müsabiqəsinin “Qran Pri”sini qazanıb, bu isə onun ölkəni 
beynəlxalq səviyyədə təmsil etməsinə şərait yaradıb. Qeyd 
edilir ki, Evanjelina Melnikova baletlə məşğuldur. Bundan 
başqa o, rəsm çəkməkdən zövq alır və pianoda ifa edir.

Məlumatı “Anadolu” yayıb.

ABŞ

“Boeing” 225 milyon dollar ödəyəcək
ABŞ-ın “Boeing”  

şirkəti “Boeing 737 
MAX” laynerlərinin 
nasazlığına görə 
öz səhmdarları 
ilə saziş imzala-
maq razılığa gəlib. 
Bildirilir ki, şirkət 
saziş çərçivəsində 
öz səhmdarlarına 

225 milyon dollar ödəyəcək. Aviakompaniyanın rəhbərliyi 
daxili işlər üzrə ombudsman vəzifəsi təsis edəcək, habelə 
aviasiya təhlükəsizliyi sahəsində təcrübəsi olan daha 
bir nəfər direktorlar şurasına üzv təyin olunacaq. Cümə 
günü imzalanan saziş təsdiq edilməsi üçün məhkəməyə 
göndəriləcək.

Xatırladaq ki, “Boeing 737 MAX” təyyarələrinin istismarı 
iki böyük qəzadan sonra dayandırılmışdı. 

Xəbəri “Bloomberg” verib.

Yeni layihə
ABŞ Milli Aeronavtika 

və Kosmik Tədqiqatlar 
Agentliyi (NASA) Yerdəki 
tropik qasırğa və tufanları 
öyrənmək üçün orbitə 3 
peyk buraxmağı plan-
laşdırır. Bunu NASA-nın 
direktoru Bill Nelson 
qurumun Kosmik Uçuş-
lar Mərkəzində çıxışı 
zamanı deyib. O qeyd edib ki, layihəyə INCUS adı verilib. 
B.Nelson deyib: “Bunlar 3 kiçik peyk olacaq. Onların 2027-
ci ildə buraxılacağı gözlənilir. Bu peyklər tropik qasırğaların 
və tufanların davranışını, o cümlədən, onların hava və 
iqlim modellərinə təsirlərini öyrənəcəklər”.

Məlumatı CNN yayıb.

Qırğızıstan

Yoxsulluq səviyyəsi artıb
Qırğızıstanda gəlirləri 

yoxsulluq həddindən aşağı 
olan vətəndaşların sayı 
koronavirus pandemiyası 
dövründə 20 faizdən 31 
faizə yüksəlib. ÖLKƏNİN 
turizm sahəsinin 
dövriyyəsi isə 80 faiz aza-
lıb. Bunu barədə ölkənin 

iqtisadiyyat və ticarət naziri Daniyar Amangeldiyev açıqla-
yıb.

Nazirinin sözlərinə görə, koronavirus pandemiyası 
2020-ci ildə Qırğızıstanda ümumdaxili məhsulun 8,6 faiz 
azalmasına səbəb olub, ticarət, nəqliyyat və tikinti sektor-
ları ciddi zərər çəkib. İnflyasiya 2019-cu ildəki 3 faizdən 
2020-ci ildə 10 faizə yüksəlib. 

Məlumatı “Fergana.news” yayıb.

İspaniya 

Xavi “Barselona”ya baş məşqçi təyin edilib
“Barselona”nın 

canlı əfsanəsi Xavi 
kluba baş məşqçi 
təyin edilib. Bildi-
rilir ki, ispaniyalı 
mütəxəssislə 2024-
cü ilin yayına qədər 
müqavilə bağla-
nıb. Xavinin yaxın 
günlərdə “Barselona”ya gələcəyi və noyabrın səkkizində 
mütəxəssisin iştirakı ilə xüsusi mətbuat konfransının 
keçiriləcəyi gözlənilir.

Xəbəri “Futbolhd” verib.

Hazırladı: Elçin ABBASOV, “Xalq qəzeti”

 Â Noyabrın 7-də
 Â Bakıda və Abşeron yarımadasında 

dəyişkən buludlu olacağı, əsasən yağmursuz 
keçəcəyi gözlənilir. Mülayim cənub-qərb küləyi 
əsəcək. Gecə 4-8°, gündüz 12-14°, Bakıda 
gecə 4-6°, gündüz 12-14° isti olacaq. Atmosfer 
təzyiqi 770 mm civə sütunundan 767 mm civə 
sütununa enəcək, nisbi rütubət 60-70 faiz 
olacaq.

 Â Naxçıvan şəhəri, Culfa, Ordubad, 
Sədərək, Şahbuz və Şərur rayonlarında 
əsasən yağmursuz keçəcək. Şərq küləyi 
əsəcək. Gecə 1-6°, gündüz 17-22° isti olacaq. 

 Â Xankəndi, Şuşa, Xocalı, Xocavənd, 

Ağdam, həmçinin Daşkəsən-Gədəbəy 
rayonlarında əsasən yağmursuz keçəcək. 
Gecə və səhər bəzi yerlərdə duman olacaq. 
Şərq küləyi əsəcək. Gecə 0-5°, gündüz 6-11° 
isti olacaq.

 Â Şərqi Zəngəzur: Cəbrayıl, Kəlbəcər, 
Qubadlı, Laçın, Zəngilan rayonlarında 
əsasən yağmursuz keçəcək. Gecə və səhər 
saatlarında duman olacaq. Şərq küləyi əsəcək. 
Gecə 0-5°, gündüz 6-11° isti, dağlarda gecə 
0-5° şaxta, gündüz 3-8° isti olacaq.

 Â Qazax, Gəncə, Goranboy, Tərtər, Füzuli 
rayonlarında əsasən yağmursuz keçəcək. 
Bəzi yerlərdə duman olacaq. Şərq küləyi 
əsəcək. Gecə 3-6°, gündüz 15-18° isti olacaq. 

 Â Balakən, Zaqatala, Qax, Şəki, Oğuz, 
Qəbələ, İsmayıllı, Ağsu, Şamaxı, Siyəzən, 
Şabran, Xızı, Quba, Xaçmaz, Qusar 

rayonlarında əsasən yağmursuz keçəcək. 
Ayrı-ayrı yerlərdə duman olacaq. Şərq küləyi 
əsəcək.Gecə 0-5°, gündüz 12-16° isti, dağlarda 
gecə 2° şaxtadan 3°-dək isti, gündüz 4-8° isti 
olacaq.

 Â Mingəçevir, Yevlax, Göyçay, Ağdaş, 
Kürdəmir, İmişli, Ağcabədi, Beyləqan, 
Sabirabad, Biləsuvar, Saatlı, Şirvan, 
Hacıqabul, Salyan, Neftçala rayonlarında 
əsasən yağmursuz keçəcək. Gecə və səhər 
ayrı-ayrı yerlərdə duman olacaq. Şərq küləyi 
əsəcək. Gecə 4-8°, gündüz 14-18° isti olacaq. 

 Â Masallı, Yardımlı, Lerik, Lənkəran, Astara 
rayonlarında əsasən yağmursuz keçəcək. 
Dağlarda duman olacaq. Şərq küləyi əsəcək. 
Gecə 4-7°, gündüz 13-17, dağlarda gecə 0-3°, 
gündüz 4-8° isti olacaq. 

“Bakı Metropoliteni” QSC-də 
yanğın-taktiki təlim keçirilib

 � Fövqəladə Hallar Nazirliyinin Dövlət 
Yanğın Nəzarəti və Dövlət Yanğından Mühafizə 
xidmətləri razılaşdırılmış cədvələ əsasən, “Bakı 
Metropoliteni” QSC-nin ərazisində yerləşən 
dəmir-beton konstruksiyaları istehsalatı 
sahəsinə məxsus qazanxanada yanğın-taktiki 
təlim keçirib.

Qazanxananın 46/20 
nömrəli universal tipli buxar 
qazanında baş vermiş şərti 
yanğın hadisəsi yanğın-taktiki 
təlimin əsas mövzusu olub.

Belə ki, şərti yanğın 
hadisəsi barədə FHN-in 
“112” qaynar telefon xəttinə 
“məlumat verilib” və Metro-
politen işçiləri tərəfindən ilkin 
yanğınsöndürmə vasitələri 

ilə yanğının söndürülməsinə 
başlanılıb. Daha sonra 
Dövlət Yanğından Mühafizə 
Xidmətinin Nizami rayon 
Dövlət Yanğından Mühafizə 
İdarəsinin yanğınsöndürmə 
qüvvələri “hadisə” baş vermiş 
ünvana gələrək şərti yanğını 
qısa müddət ərzində söndü-
rüb.

Təlim başa çatdıqdan 

sonra təlim planına uyğun 
görülmüş tədbirlər müzakirə 
olunub, FHN-in Dövlət 
Yanğın Nəzarəti Xidmətinin 
əməkdaşları tərəfindən Met-
ropoliten işçilərinə baş verə 

biləcək bu kimi fövqəladə 
hallar zamanı zəruri davra-
nış və ilkin yanğınsöndürmə 
vasitələrindən istifadə qayda-
ları izah edilib.

“Xalq qəzeti”

Buludxan Xəlilov 25 iyul 1966-
cı ildə Qərbi Azərbaycanın Ağbaba 
elində Amasiya rayonunun Ellərkənd 
kəndində anadan olmuşdur. 1990-cı 
ildə Azərbaycan Dövlət Pedaqoji İns-
titutunun (indiki ADPU-nun) filologiya 
fakültəsini fərqlənmə diplomu ilə bitir-
mişdi. Tələbəlik illərində Cəfər Cab-
barlı təqaüdü ilə oxumuş, təhsilini 
fərqlənmə diplomu ilə bitirdikdən 
sonra gənc mütəxəssis kimi filologiya 
fakültəsinin Müasir Azərbaycan dili 
kafedrasında laborant vəzifəsində 
saxlanılmışdı. 

1994-cü ildə müsabiqə yolu ilə 
Müasir Azərbaycan dili kafedrasında 
müəllim seçilmiş, iki il sonra dosent, 
2001-ci ilin iyul ayından professor 
vəzifəsində işləmişdi. 2006-2018-
ci illərdə filologiya fakültəsinin 
dekanı olan Buludxan müəllim 
2001–2011-ci illərdə ADPU-nun 
Dədə Qorqud elmi-tədqiqat labo-
ratoriyasına, 2018-2021-ci ilərdə 
Müasir Azərbaycan dili kafedrasına 
rəhbərlik etmişdir. 

Professor B.Xəlilovun elmi 
fəaliyyəti çoxşaxəli, geniş və əhatəli 
idi. Onun 400-dən çox elmi, elmi-
publisistik əsəri çap olunmuşdur. 
Bunlardan əlavə, görkəmli alim 
28 monoqrafiya, dərslik və dərs 
vəsaitinin müəllifidir.

Tək Azərbaycan dilçiliyinin deyil, 

ümumən türkoloji dilçiliyin ən müasir 
problemləri onun elmi yaradıcılığının 
əsasını təşkil edir. 1999-cu il iyunun 
9-da – 33 yaşında “Azərbaycan 
dilində feillərin fono-semantik inki-
şafı” mövzusunda doktorluq disser-
tasiyası müdafiə edərək filologiya 
elmləri doktoru alimlik dərəcəsi 
almışdır. 

B.Xəlilovun elmi yaradıcılığının 
istiqamətlərindən biri də dilimizin 
tarixi ilə bağlıdır. O, “Azərbaycan 
dilində təkhecalı feillərin əsasında 
duran ilkin köklərin fono-semantik 
inkişafı”(1995), “Azərbaycan dilində 
ikihecalı feillərin fono-seman-
tik inkişafı”(1996), “Feillərin ilkin 
kökləri”(1998) kitablarında dilimizdə 
feillərin təşəkkül etdiyi ilkin kökləri 
bərpa etmiş və onların bir çoxunu 
digər türk dilləri ilə müqayisə edərək 
maraqlı elmi nəticələr çıxarmış-
dır. Bu kitablarda amorf quruluşlu 

ilkin köklərin sinkretikliyi və onların 
amorfluqdan təkamül edərək iltisaqi 
quruluşa yiyələnməsi prosesi də 
tədqiqata cəlb olunmuşdur.

Professor B.Xəlilovun elmi yara-
dıcılığının mühüm istiqamətlərdən 
biri də türkologiynın tarixi ilə bağlı-
dır. Onun “Birinci Beynəlxalq Türko-
loji qurultay”(1999), “Türkologiyanın 

intibah dövrü”(2001), “Türkologiyaya 
giriş”(2006) kitabları bu sahəyə aid 
ən dəyərli araşdırmalar sırasında-
dır. Həmin kitablarda XIX əsrdən 
başlayaraq XX əsrin 30-cu illərinə 
qədərki mərhələdə milli türkologiya-
mızın ən vacib məsələlərinə geniş 
yer verilir. O, bu dövrdə yaşayıb-
yaratmış görkəmli dilçi alimlərimizin 
fəaliyyətinə obyektiv qiymətləndirir. 

Professor B.Xəlilovun 
elmi fəaliyyətinin mühüm 
nailiyyətlərindən biri də ana dilimizin 
müasir problemlərinin araşdırılması 
və tədrisi ilə bağlıdır. Bu mənada 
“Azərbaycan dili”(VI-VII siniflər üçün 
dərslik, 2003), “Müasir Azərbaycan 
dilinin morfologiyası. I hissə”(2000), 
“Müasir Azərbaycan dilinin morfolo-
giyası. II hissə” (2003), “Azərbaycan 
dili: dünən, bu gün”(2004), “Müasir 
Azərbaycan dili: fonetika, yazı, 

əlifba, qrafika, orfoqrafiya, orfoe-
piya”(2007), “Müasir Azərbaycan 
dilinin leksikologiyası” (2008), 
“Müasir Azərbaycan dilinin morfolo-
giyası (2010). “Müasir Azərbaycan 
dilinin sintaksisi” (2017) kitabları 
dərslik və dərs vəsaitləri kimi olduq-
ca dəyərlidir. Bu kitablarda qram-
matika, qrammatik quruluş, kök, 

şəkilçi, nitq hissələrinin təsnifatı kimi 
problemlər geniş şərhini tapmışdır. 

Dilçiliyin mühüm sahələri ilə 
bağlı bakalavr və magistr ha-
zırlığı səviyyələri üçün tədris 
proqramlarının hazırlanması da 
onun elmi-pedaqoji fəaliyyətində 
mühüm yer tutur. Onun “Türk 
dillərinin müqayisəsi”(2002), “Mü-
asir Azərbaycan ədəbi dili”(2002), 
“Müasir Azərbaycan ədəbi dilinin 
fonetikası”(2002), “Azərbaycan 
dilinin tarixi”(2005), “Azərbaycan 
dilinin müasir problemləri”(2005), 
“Azərbaycan dili elminin tarixi 
və metodologiyası”(2005) proq-
ramları dilçilik elminin son elmi 
nailiyyətlərinə əsaslanaraq tərtib 
olunmuşdur.

Professor B.Xəlilov ölkəmizdə və 

xaricdə (Ufa, Ankara, Aşğabad və 
s.) dilçilik problemlərinə həsr olun-
muş elmi konfranslarda məruzələr 
etmişdir. O, ADPU-da I Türkoloji qu-
rultayın 75 və 80 illiyi ilə bağlı konf-
ransın təşkilatçısı olmuşdur. Profes-
sor həm də elmi əsərlərin çapı üçün 
əlindən gələni əsirgəməmiş, ADPU 
nəşriyyatında çap olunan “Filologiya 
məsələlərinə dair tematik toplu” və 
“Dədə Qorqud” elmi məcmuələrinin 
redaktoru, “Pedaqoji Universitet 
Xəbərləri, humanitar elmlər seriya-
sı” elmi jurnalının isə məsul katibi 
olmuşdur. Azərbaycan Yazıçılar 
Birliyinin və Azərbaycan Jurnalistlər 
Birliyinin, Dövlət Dil Komissiyasının 
üzvü idi. 2003-2004-cü illərdə AAK-
ın filologiya ixtisası üzrə ekspert 
şurasının, 2006-2013-cü illərdə Bakı 
Dövlət Universitetində filologiya 
üzrə elmlər doktoru və fəlsəfə dok-
toru alimlik dərəcəsi verən müdafiə 
şurasının üzvü olmuşdur. Təhsil 
sisteminin inkişafındakı xidmətlərinə 
görə Azərbaycan Respublikası Pre-
zidentinin sərəncamı ilə “Tərəqqi” 
medalı ilə təltif edilib. Azərbaycan 
Yazıçılar Birliyinin VII qurultayının 
nümayəndəsi olub, Türk Dünyası 
Araşdırmaları Uluslararası Elmlər 
Akademiyasının akademiki, Nazirlər 
Kabinetinin qərarı ilə Respublika 
Terminologiya Komissiyasının üzvü 
seçilib, Beynəlxalq Rəsul Rza mü-
kafatına layiq görülüb.

Dəyərli insan, görkəmli alim 
Buludxan Xəlilovun əziz xatirəsi onu 
tanıyanların qəlbində həmişə yaşa-
yacaqdır. Allah rəhmət eləsin! 

Fərrux RÜSTƏMOV,  
pedaqoji elmlər doktoru, 

professor, Əməkdar elm xadimi

Son dövrlərdə Azərbaycan dilçilik elminin öz dəyərli 
tədqiqatları və orijinal yaradıcılıq üslubu ilə seçilən 

nümayəndələrindən biri də ADPU-nun Müasir Azərbaycan 
dili kafedrasının müdiri, filologiya elmləri doktoru, professor 
Buludxan Xəlilov idi. Təəssüf ki, 40 gün əvvəl o, sevimli 
ailəsini, doğma kollektivini, ona dərin hörmət bəsləyən 
tələbələrini və dostlarını əbədi tərk edərək yaddaşlara köçdü.

Bill Qeyts həyəcan 
təbili çalır 

 � Yer kürəsi təkcə yeni pandemiyalara 
deyil, həm də koronavirusun yayılmasından 
daha təhlükəli ola biləcək bioloji silahlardan 
istifadə etməklə mümkün terror hücumlarına 
hazırlaşmalıdır. BBC-nin yaydığı məlumata 
görə, bu bəyanatla amerikalı milyarder 
“Microsoft” şirkətinin təsisçisi Bill Qeyst çıxış 
edib.

Bill Qeyts bildirib ki, yeni təhlükələrə qarşı mübarizə 
aparmaq üçün epidemioloji təhlükəsizlik tədqiqatlarına və 
yoluxucu xəstəliklərlə mübarizə üçün xüsusi mexanizmlərin 
hazırlanmasına milyardlarla dollar xərclənməlidir.

Amerikalı sahibkar Ümumdünya Səhiyyə Təşkilatını 
(ÜST) epidemioloji vəziyyətə nəzarət etmək üçün xüsusi 
işçi qrup yaratmağa çağırıb. Onun fikrincə, bu struktur həm 
də bioterrorçuların mümkün hücumlarına hazırlaşa, onların 
nəticələrinin aradan qaldırılması üçün ssenarilər tətbiq edə 
bilər.

Bill Qeyts deyib: “ÜST-ün pandemiya üzrə İşçi Qrupuna 
hər il təxminən bir milyard dollar lazımdır. O, “bakterioloji 
təlimlər”i izləyəcək və həyata keçirəcək”.

Rövşən TOĞRUL, “Xalq qəzeti”

Həftəsonu neftin qiyməti
 � Həftəsonu neftin qiyməti belə oldu: 

Londonun “İCE” Birjasının məlumatına görə, 
“Brent” markalı neftin qiyməti 0,55 faiz artaraq 
bir bareli 82,72 dollar olub. 

Nyu-York Əmtəə Bir-
jasının məlumatına görə, 
Texas sortu adlandırılan 
ABŞ-ın “WTI” markalı 
neftinin qiyməti 1,2 faiz 
artaraq bir bareli 61,27, 
Azərbaycanın “AzeriLight” 
markalı neftinin qiyməti 
0,85 faiz artaraq bir bareli 
84,90 dollar olub.

Ekspertlər bildiriblər 
ki, dünya iqtisadiyyatı 
dirçəldikcə yanacağa olan tələbat da artır. Buna görə də 
dünya bazarında “qara qızıl”ın qiyməti artmaqda davam edir.

Qəzənfər QASIMOV, “Xalq qəzeti”

Rusiyada maksimal yoluxma
Rusiyada maksimal yoluxma qeydə alınıb. Rusiya Fe-

deral Operativ Qərargahının məlumatına görə, son sutka 
ərzində ölkədə 41 min 335 nəfər koronavirus infeksiya-
sına yoluxub. 29 min 201 nəfər sağalıb. 1188 nəfər vəfat 
edib.

Son 24 saat ərzində ən çox yoluxma paytaxt Moskvada 
(6880 nəfər), Sankt-Peterburq şəhərində (3138 nəfər), Moskva 
vilayətində (3085 nəfər) və Samara vilayətində (1621 nəfər) 
qeydə alınıb. Ölkənin on regionunda yoluxma artıb.

Pandemiya başlanandan indiyədək Rusiyada 8 milyon 755 
min 930 nəfər COVID–19 virusuna yoluxub. 7 milyon 535 min 
172 nəfər sağalıb. 245,6 min nəfər koronavirus infeksiyasının 
qurbanı olub.

Qəzənfər QASIMOV, “Xalq qəzeti” 

COVID-19 infeksiyasına 2500 
yoluxma faktı qeydə alınıb

 � Azərbaycanda yeni növ koronavirus 
(COVID-19) infeksiyasına son sutkada 2500 
yoluxma faktı qeydə alınıb, 2243 nəfər müalicə 
olunaraq sağalıb.

Nazirlər 
Kabineti ya-
nında Operativ 
Qərargahdan 
verilən məlumata 
görə, analiz 
nümunələri 
müsbət çıxan 33 
nəfər vəfat edib.

İndiyədək 
ölkədə ümumilikdə 544 min 650 nəfərin koronavirus infek-
siyasına yoluxması faktı müəyyən edilib, onlardan 505 min 
767 nəfər müalicə olunaraq sağalıb, 7 min 241 nəfər vəfat 
edib. Aktiv xəstə sayı 31 min 642 nəfərdir.

Son sutkada yeni yoluxma hallarının müəyyənləşdirilməsi 
ilə əlaqədar 15 min 17, bu günə qədər isə ümumilikdə 5 
milyon 271 min 849 test icra olunub.

“Xalq qəzeti”

Dəyərli insan, 
görkəmli alim 

